Cnoi Cil gyda Ben


Gweld Gyda Llygaid Newydd

Dychmyga’r sefyllfa.  Mae dy athro newydd dy roi di i weithio gyda’r bachgen mwyaf poenus yn y dosbarth.  Fo ydy’r un sydd wastad yn baglu dros dy gadair di wrth fynd heibio – ac yn ei wneud yn bwrpasol.  Mae o’n drewi hefyd.  Mae pawb yn ceisio osgoi bod gyda fo ac mae dy ffrindiau di’n gwylio i weld sut wnei di ymateb.  

Rydyn ni i gyd yn wynebu sefyllfaoedd fel yr un yna o bryd i’w gilydd.  Sut ydyn ni’n mynd i ymateb i bobl sydd ddim yn boblogaidd iawn ac weithiau’n gwneud ein bywyd yn hunllef?

Yn naturiol rydyn ni eisiau treulio amser gyda phobl sy’n hawdd i fod gyda nhw.  Mae’n gwneud i ni deimlo’n well i fod yng nghwmni plant sy’n debyg i ni ac yn cael eu gweld yn ‘cŵl’.

Byddet ti’n disgwyl i Iesu fod eisiau ymwneud â phobl felly – y rhai gorau yn y gymdeithas.  Wedi’r cwbl, byddai mab Duw ddim am fod gyda phobl oedd yn boendod neu’n ymddwyn mewn ffordd ych-a-fi…na fyddai?

Mae’r Beibl yn adrodd hanesion dro ar ôl tro am Iesu’n cael bwyd gyda phobl roedd pawb arall yn galw’n ‘bechaduriaid’ – pobl lleiaf poblogaidd y gymdeithas.  Roedd rhai wedi gwneud pethau drwg ac eraill yn byw bywydau digon annifyr.

Ond fe ddwedodd Iesu ei fod wedi dod i’r ddaear er mwyn achub pobl oedd yn sylweddoli bod rhywbeth o’i le yn eu bywydau.  Dwedodd, “Dim pobl iach sydd angen meddyg, ond pobl sy'n sâl.”   Mewn geiriau eraill, os ydyn ni’n credu ein bod ni’n iawn fel ydyn ni, wnawn ni byth ddod at Iesu i ofyn am faddeuant a pherthynas go iawn gyda Duw.

Mae’n hawdd iawn i falchder yn ein calonnau ein cadw rhag gweld sut bobl ydyn ni go iawn.  Dim ond Duw sy’n gweld dy galon di.  Beth am ofyn iddo fo ddangos i ti’n dawel beth sydd o’i le yn dy fywyd di, a rhoi ffydd i ti ddod at Iesu, y meddyg ysbrydol.

